
Bus Bhaṛa Mit́ Kilomiṭar re
17 Paesa Ḍherena
Juluḱ sunum reaḱ dam liṭer re 20 ṭaka ḍherente sor sạṅgiń hor
reaḱ bus bhaṛa hõ mit́ kilomiṭar re 17 paesa ḍherena.

20 September ńindạ sarkar joto lekan juluḱ sunum dịgel, kerosine,
petrol ar octane reaḱ dame ḍherkeda. Onka leka Moṅgol hiloḱ (22)
September Soṛok Poribohon Montronaloe reaḱ mit́ bạisire bus bhaṛa
hõ goṭayena.

Noa laha sạṅgiń horre mit́ kilomiṭar re 20 paesa ar Rajdhạni
selet́  sohor  nagrahare  18  paesa  ḍher  reaḱ  kathae  sodorkeda
Bangladesh  Soṛok  Poribohon  mukhiạ  (BRTC).  Inạ  tayom  noa  goṭa
kathage montronaloe teko kolkeda.

Aṭhwar  hiloḱ  sarkar  juluḱ  sunum  reaḱ  dam  ḍher  reaḱ  kathae
jạhirkeda. Joto juluḱ sunum reaḱ dam liṭer re 20 ṭaka kateć
ḍherena. Dịgel reaḱ dam 115 ṭaka khon 135 ṭaka, kerosine reaḱ
dam 135 khon 155 ṭaka, octane reaḱ dam 145 khon 165 ṭaka ar petrol
reaḱ  dam 140 khon 160 ṭaka kateć ḍherena.

 

Juluḱ Sunum Reaḱ Dam Liṭer
re 20 Ṭaka Ḍherena
Sombar  (21  September)  khon  disạmre  nawa  damte  sunum  ạkhriń
ehoṕena. Joto juluḱ sunum reaḱ dam liṭer re 20 ṭaka ḍherena.
Disạmre ḍigel reaḱ dam 135 ṭaka, kerosine 155 ṭaka, peṭrol 160
ṭaka ar octane 165 ṭaka liṭer ạkhṛińoḱ kana.

Aṭhwar hiloḱ (20 September) Jalani ar Khonij Sompot bibhạg noa
ḍhạrwạḱe jạhirkeda.

Noa laha ḍigel 115 ṭaka, kerosine 135 ṭaka, peṭrol 140 ar octane
145 ṭaka liṭer ạkhrińoḱkan tahẽkana. Menkhan mit́ dinte ponea
juluḱ sunum reaḱ dam liṭer re arhõ 20 ṭaka kate ḍherena.

Gel Mit́ (11) Kilạsre Bhurti
Ehoṕena
2026-27 sikhnạt serma reaḱ gel mit́ kilạsre bhurti teheń khon
ehoṕena.  Robibar  (20  September)  khon  bachao  akan  pạṭhuạko  do
College senkate niṭ akan fee ar kagoj joma kate bhurtiḱ hoyoḱa.
Bhurti kạmihora do darakan 22 September dhạbić calao idiḱa.

Sạnicar (19 September) ńindạ gel mit́ kilạsre bhurtiḱ  reaḱ
website re sodorakan ḍhạrwạḱ hotete noa khoborko baḍae ocokeda.
Inạ sãote Migration reaḱ jo hõ sodorena. Noa hotete okoe do oka
College re bhurtiḱ reaḱ ạtko ńamkeda pusṭạute sodorakana.

Niạ  dhao  gel  mit́  kilạsre  bhurtiḱ  okte  pạṭhuạko  do  thoṛa
jạruṛoḱ kagoj sãote dohoe hoyoḱtakoa. Onako do kana, SSC biḍạu
reaḱ mark sheet, Certificate copy; SSC biḍạu reaḱ admit card; bar
khon ponea copy passport chobi; Online ardas reaḱ nisṭan copy;
pạṭhuạ ar gogo baba se guardian aḱ phone nombor.

Calaḱkan  September  Candore
Rajshahi  Ar  Chapainawabgonj
re  Dengue  Ruạ  Arhõ
Ḍherakana
Eṭaḱ jilạko khon noa banar jilạre dengue ruạ ḍher pasnaoḱ kana.
September cando pạhil 10 din reaḱ hisạb lekate, Chapainawabgonj
jilạ haspatalre dengue ruạre jạbunakan hoṛaḱ soṅkha 1 hajar 16
goṭen paṛaoakana. August cando eken noa jilạre 643 goṭen dengue
rugiko ńamakana, oka do Rajshahi bibhạg reaḱ 8 jilạko modre joto
khon ḍher.

Aḍepase  hoṛaḱ  obhijog,  jãhãtãhã  mạilạ  baṅ  sapha  karonte
Aedes sikṛĩć ḍherko hoponoḱ kana.

Rajshahi nagrahare eken bar candote Aedes sikṛĩć arhõko ḍherena.
Rajshahi Medical College Haspatalre rugikoaḱ ạḍi bhiṛ. Dinạm din
dengue rugiko bhurtiḱ kana. September cando reaḱ talamala khon nit
dhạbićte 82 goṭen rugi bhurti menaḱkoa.

Rajshahi City Corporation do sapha sạphi ar Aedes sikṛĩć maraoko
lạgit́, ona sãote hoṛko sontor se aodhanko lạgit́ bises kạmihorae
hataokeda.

Oṛaḱ aḍepase ṭayar, ḍab cokaḱ se daḱ baṅ jaroa ocoaḱ hoyoḱa.
Siń ar ńindạ jạpit́ okte mosari beohar hoyoḱa. Hoṛmore ruạ
ńeloḱ khan usạra daktaraḱ solha hatao hoyoḱa ar mãyãm biḍạu
hoyoḱa.

Kạrkhanare  Gas-Bijli  Jogaṛ
Reaḱ Ase Emena Maraṅ Montri
Disom reaḱ kạrkhanare gas ar bijli usạra jogaṛ reaḱ ase emena
Maraṅ montri. Calaoen Sombar socibaloe re 21 goṭen bepari songoṭhon
protinidhiko sãote mit́ bạisire noa ase emakana.

Bạisi mucạt́re FBCCI Prosasok Md. Fazlul Hoqe doe baḍae ocokeda,
noa as kathate kạrkhanaren mạlikko maraṅ asko ńamkeda. Calaḱkan
hapta khon noa ṭonṭa cabakate gas-bijli laha leka jogaṛ reaḱ
kạmihora hatao akana. Noa bạisire eken thoṛa din reaḱ ṭonṭa caba
do baṅ, tayom daram dinre juluḱ sunum reaḱ ṭonṭa cabae reaḱ
kathako sodorkeda.

Maraṅ montri ren ạyurić Mahdi Amin doe meneda, gas reaḱ ghạṭti
cabae lạgit́ sarkaraḱ hudis lekate darakan 2028 serma ehoṕ lahare
tesar haṭiń reaḱ kạmi FSRU cạlu reaḱ goṭa hoeakana.

Banijomontri ar Maraṅ montri ren Ortho upodestawaḱ seṭerte noa
bạisire  FBCCI,  BGMEA,  BKMEA  ar  BTMA  selet́  21  goṭen   bepari
songoṭhonren protinidhi selet́ko tahẽkana.

Gel  Mit́  (11)  Kilạsre
Bhurtiḱ Reaḱ Ardas Jo Gapa
Sodoroḱa
Gel mit́ kilạsre bhurtiḱ lạgit́ bachnao akan pạṭhuạkoaḱ jo gapa
16 Sepetember (Budhbar)  setaḱ 8:00 baja okte sodoroḱa. Moṅgolbar
(15 September) Dhaka Madhomik ar Uccho Madhomik sikhnạt board hotete
lại sodorena.

2026-2027  sikhnạt  serma  reaḱ  gel  mit́  kilạsre  bhurtiḱ  ardas
calaoen Robibar mucạt́ akana. Nitoḱ bachanao akan pạṭhuạko jo
sodoroḱ tạṅgire menaḱkoa.

Board hotete baḍae ńamena, gel mit́ kilạsre bhurtiḱ online arda
calaoen 13 September Robbibar ńindạ 8:00 okte cabayena. Niạ dhao
gel  mit́  kilạsre  bhurtiḱ  lạgit́  9  lakh  95  hajar  234  goṭen
pạthuạko ardas akada.

Gel  mit́  kilạsre  bhurtiḱ  ardas  calaoen  2  September  ehoṕlena.
Bhurtiḱ ạri pańja katet́ mit́ṭen pạṭhuạ kom se kom 5 goṭen ar
ḍherte 10 goṭen college se ona man reaḱ sikhnạt ṭhãonare ardas
reaḱ ạtko ńamakada.

Jo sodor tayom bachnao akan pạṭhuạko do bhurtiḱ nisṭan lạgit́ 18
September ńindạ 8:00 baja dhạbić okto ko ńama.

Niṭ akan oktore bhutriḱ bako nisṭan daṛeaḱ khan pạṭhuạkoaḱ
bachnao  ar  ardas  do  bạtiloḱa.  Pạthuạkoaḱ  kusi  sana  lekate
Migration reaḱ jo do 19 September setaḱ 8:00 baja okte sodoroḱa.
Gel Mit́ kilạsre bhurtiḱ reaḱ kạmihora do 20 khon 22 September
dhạbić calao idiḱa. Ar bhurtiḱ reaḱ jotowaḱ kạmihora purạukate
23 September khon kilạs ehoboḱa.

Calaoen  5  Candore  Amdaj  2
Lakh  Gidrạ  Ham  Ṭikạko
Ńamkeda
Nit dhạbićte disomre 1 karoṛ 97 lakh 71 hajar 720 goṭen gidrạ ham
rubella reaḱ ṭikạko hataokeda, oka do jạruṛaḱ khon hõ amdaj 10%
bạṛtige.

Sastho Montronaloe ren ạyurićko baḍae ocokeda, nes bochor March
reaḱ mucạt́ seć ham ruạ ńelen khan Sarkar do ạḍi usạrate 5
April khon pạhil dhapte disom reaḱ 18 goṭen jilạ ar 30 goṭen
upạjilạre ṭikạ emoḱ kạmihorae ehoṕkeda. Dosar dhapte 12 April
khon 4 goṭen City Corporation (Dhaka dạkhin, Dhaka utạr, Barisal ar
Mymensingh) ar mucạt́ dhapre do 20 April khon goṭa disomre mit́
dhaote ham-rubella ṭikạ emoḱ kạmihorae ehoṕkeda, oka do nit hõ
calaḱkan. Menkhan disomre nit hõ ham ruạ menaḱ karonaḱte 26
September khon ham ruạ teṅgo daram birudre sarkar arhõ nawate
ṭikạ emoḱ kạmihorae ehoṕ lạgidoḱ kana.

Sastho odhidaptor reaḱ khobor lekate baḍaeoḱ kana, Sarkar do 1
karoṛ 80 lakh 15 hajar 64 goṭen gidrạ ham-rubella ṭikạ emako
reaḱe goṭaleda. Menkhan 13 September dhạbićte ńeloḱ kana, goṭa
disomre 1 karoṛ 97 lakh 71 hajar 720 goṭen gidrạ ṭikạko ńamkeda.

Sastho odhidaptor reaḱ ham-rubella ṭikạ emoḱ center reaḱ khobor
lekate baḍaeoḱ kana,, Barisal bibhạgre 11 lakh 10 hajar 689 goṭen,
Chotogram bibhạgre 48 lakh 41 hajar 924 goṭen, Dhaka bibhgạre 49
lakh 19 hajar 913 goṭen, Khulna bibhạgre 16 lakh 95 hajar 779
goṭen, Mymensingh bibhạgre 15 lakh 30 hajar 915 goṭen, Rajshahi
bibhạgre 22 lakh 13 hajar 197 goṭen, Rangpur bibhạgre 20 lakh 73
hajar 488 goṭen ar Sylhet bibhạgre 13 lakh 85 hajar 805 goṭen
gidrạ ham-rubella ṭikạko ńamkeda.

Onka leka City Corporation ṭoṭha reaḱ Barisal City Corporation re
44 hajar 119 goṭen, Chotogram City Corporation re 3 lakh 36 hajar 870
goṭen, Comilla City Corporation re 48 hajar 643 goṭen, Dhaka Utạr
City Corporation re 5 lakh 57 hajar 688 goṭen, Dhaka dạkhin City
Corporation re 4 lakh 18 hajar 972 goṭen, Gazipur City Corporation re
2 lakh 6 hajar 927 goṭen, Narayanganj City Corporation re 83 hajar
697 goṭen, Khulna City Corporation re 96 hajar 792 goṭen, Mymensingh
City Corporation re 62 hajar 305 goṭen, Rajshahi City Corporation re
63 hajar 59 goṭen, Rangpur City Corporation re 82 hajar 253 goṭen ar
Sylhet City Corporation toṭhare 72 hajar 449 goṭen gidrạ ham-
rubella reaḱ ṭikạko ńamkeda.

Noa  babotre  arhõ  kukli  rakaṕlenre  Sastho  odhidaptor  ren  maraṅ



ạyurić Professor Dr. Md. Zahid Raihan doe baḍae ocokeda, gidrạko
ṭikạ emoḱ kạmihora do calao idiḱa. Menkhan darakan 26 September
khon  goṭa  disomre  arhõ  gidrạko  ham  ṭikạ  emako  reaḱ  lại
jạhirakana. Uni doe menkeda, noa kạmihora reaḱ asol motlob do kana,
jemon okoe gidrạge ṭikạ hatao khon aloko bad paṛaoḱ.

Tumạl: Jugantor

Dengu  Ruạ  Teṅgo  Daram
Birudre Pe Cando Reaḱ Kạmie
Uḍhạukeda Maraṅ Montri
Dengue ruạ teṅgo daram birud, ona khon bańcaoḱ ar sapha sạphi
tahẽn lạgit́ pe cando reaḱ kạmie uḍhạukeda Maraṅ Montri Tareq
Rahman. Sạnicar (12 September) setaḱ jatio songsod bhobhon reaḱ
dạkhin plaza re noa pe cando reaḱ kạmihorae uḍhạukeda.

Maraṅ Montri doe menkeda, disomre bodol ạgui lạgit́ sanamko mit́te
kạmi  hoyoḱtabona.  Sanamko  mit́kate  disom  bandhao  lekhan  jãhãn
tạkićaḱ bae hape daṛeabona.

Darakan pe candote dengue ruạ teṅgo daram ar ona khon bańcaoḱ
reaḱ kurumuṭui hoyoḱa. Noate 100% baṅ sạbud lenkhan arhõ eṭaḱ
kạmihora hatao hoyoḱa.  

Arhõe menkeda, nijạ niropon tahẽn hoyoḱa, somaj hõ niropon dohoe
hoyoḱa.  Haptare  mit́  ghonṭa  sạphi  sạphi  lạgit́  okto  emoḱ
hoyoḱa. Enḍekhan khạṭige bodol hijuḱa. Hanḍe nahnḍe mạilạ
baṅbon giḍia, sạpha sạphi disom benaore joto hoṛaḱge maraṅ
dạyik menaḱa.

Dengue ruạ teṅgo daram ar sapha sạphi kạmi do 12 September khon 12
December dhạbić calao idiḱa.

Bosṭon  re  Shreya  Ghosal
Sãote  Stage  Re  Sereńkeda
Baṅgladisomren  Santal  Kuṛi
Athena Besra
Namḍak gaenaha Shreya Ghosal aḱ aṛaṅ reaḱ jạdute goṭa dhạrti
bundena.  Kukmuren  gaenaha  são  mit́  stage  re  sereń  reaḱ  ạte
ńamkeda Baṅgladisomren santal kuṛi Athena Besra.

Calaoen 4 September juktorasṭro Bosṭon reaḱ Agganis Arena re Shreya
Ghosal aḱ mit́ṭen sereń durạṅ akhṛa hoyena. Ona akhṛare Shreya
Ghosal sãote sereń ạte ńamket́ Athena do kukmu lekae ạikạukeda.

Baṅgladisom  reaḱ  Rangpur  jilạ  Pirganj  upạjilạre  mit́  santal
gharońjre  Athenawaḱ  janam.  Uni  do  Central  Connecticut  State
University reaḱ Social Work bibhạg ren pạṭhuạ kanae. Nit uni do
ać  gharońjrenko  sãote  Juktorasṭro  reaḱ  Menchester  nagrahare
menaḱkoa.

Gidrạ khonge Athena do ạri-cạli, eneć sereńre ạḍi mon-subạ
tahẽkantaea. Dinạm din ạri-cạli beohar ar laṛcaṛ talate sapṛao
akana. Ḍig ḍig marsalkote joloḱkan stage re sereńket́ reaḱ katha
lại sodorre Athena doe menkeda, Shreya Ghosal lekan nunạḱ gunan
gaenaha  aṛere  teṅgo  katećiń  sereń  daṛeaḱte  ạḍi  gorobiń
aṭkareda.

Onka  leka  ać  gogo  baba  hõ  rạskạte  mẽt́daḱ  bạkin  sambṛao
daṛeada.  Ạkinren  gidrạwaḱ  nunạḱ  maraṅ  hameṭ  ńelte  ạḍi

ãṭkin goroboḱkana. Athena lạgit́ ać gogo baba dhạrtiren hoṛko
ṭhen ạsirbadkin koekeda, jemon tayom daram dinre arhõ maraṅaḱe
hameṭ daṛeaḱ.

Baṅgladisomren santal kuṛiaḱ noa hameṭ do eken Athena eskaraḱ jit
do baṅ kana, bickom Baṅgladisomre tayom akan hoṛko selet́ hajar
hajar juạn ar rakaṕ hijuḱkan gaenahako udgạuko reaḱ maraṅ onoṛ
kana. Noa doe pormaneda, bud ar kurumuṭu tahẽlenkhan dhạrti reaḱ
jãhã jaega se kona khonge kukmu cuṛạrem rakaṕ daṛeaḱa.

Narayanganj  re  Riya  Soren
(19) Ńutuman Santal Kuṛiaḱ
Mạ̃ṛĩ Udhạr
Dhaka Narayanganj jilạ Rupgonj upạjilạ reaḱ Murapaṛa union reaḱ
Moṅgolkhalire  Riya  Soren  (19)  ńutuman  mit́  santal  kuṛiaḱ
mạ̃ṛĩko  udhạrkeda.  7  September  setaḱ  mit́ṭen  bhaṛa  oṛaḱ
khonko udhạrkeda.

Riya Soren do Dinajpur reaḱ Nobabgonj jilạ Kushdoh union Baghdaboṛa
atoren kanae. Reṅgeć gharońjren kuṛi Riya do andaj 8 cando khon
Rupganj reaḱ ACI Salt Limited-re kạmikan tahẽkana.

Peṛako baḍae ocokeda, Uni do Moṅgolkhalire mit́ṭen ṭin reaḱ
bhaṛa oṛaḱre aćren são kạmiạ muslạ sãoe tahẽnkan tahẽkana.
Menkhan ghoṭna thoṛadin lahare aćren são kạmiạ do oṛaḱe calao
akan  tahẽkante  ona  oṛaḱre  Riya  eskare  tahẽkana.  6  September
ńindạ phonte uni sãoe galmarao akada mente Riya ać gogo Ribika
Murmu doe baḍae ocokeda. Dosar hiloḱ setaḱre Riyawaḱ mạ̃ṛĩ
udhạr tayom pạhilre oṛaḱren gharońjren doko menkeda uni do stroke
teye goć akana. Tayomte aḍepase hoṛko uniaḱ hoṭoḱre hạn reaḱ
cinhạko ńelkeda menteko baḍae ocokeda. Inạ tayom oṛaḱ mạlik

gharońjrenko  menkeda,  Riya  do  aćtege  goćakana  ar  pạsi  akanko
ńamakadea.

Menkhan ạdepase hoṛkoaḱ kukli, Pạsi akan Riyawaḱ mạ̃ṛĩ do
okoege bako ńelakada, ghoṭna ṭhạ̃ire uniaḱ mạ̃ṛĩ aṭet́rege
tahẽkana.  Noa  ghoṭna  babot  oṛaḱ  mạlik  ar  uniaḱ  gharońjren
hoṛkoaḱ  kathate  aḍepaseko  talare  aema  lekan  kukli  ar  dighại
sirjạu akada. Peṛakoaḱ nạlis, oṛaḱ mạlik Tania Begom do aćaḱ
gharońjre Riya ạḍi ãṭe apnarledea ar dhorom bodolkate muslạ
dhoromren koṛa são bapla reaḱ katha hõe sodorleda.

Menkhan noa nạlis reaḱ sạriaḱtet́ nit hõ baṅ nisṭan akana.
Riyawaḱ  phone  nit  dhạbić  baṅ  ńamakana  mente  peṛako  baḍae
ocokeda.  Ghoṭna  tayom  Rupganj  thana  pulis  mạ̃ṛĩ  udhạrkate
mạ̃ṛĩ biḍạu lạgit́ko kolkeda. Baḍaeoḱ kana ona gharońjrenko
nit  hõ  bako  mamla  akada.  Gharońj  ar  aḍepaserenko  do  mạ̃ṛĩ
biḍạu  hotete  gujuḱ  reaḱ  sạri  karontet́  baḍae  lạgit́  ạn
lekateko bebostha hatao reaḱko dạbikeda.

Note  Riya  ać  gogo  do  aćren  kuṛi  at́ente  ạḍi  ãṭ  dukre
paṛaoakana; uniaḱ gujuḱte Dinajpur reaḱ Baghdaboṛa atoren hoṛko
dukoḱ kana.

